Alla i ddim credu eich bod chi mor ddwl!
(Llythyr Paul at y Galatiaid_16)
1 Chi bobl Galatia, ydych chi wir mor dwp â hynny? Pwy sydd wedi'ch hudo chi? Cafodd ystyr marwolaeth Iesu y Meseia ar y groes ei esbonio’n glir i chi. 2 Atebwch un cwestiwn: Ddaeth yr Ysbryd Glân i’ch bywyd chi trwy i chi gadw'r Gyfraith Iddewig yn ddeddfol neu trwy i chi gredu’r neges am y Meseia? 3 Alla i ddim credu eich bod chi mor ddwl! Ar ôl dechrau byw dan ddylanwad yr Ysbryd, ydych chi’n mynd i geisio gorffen y daith yn eich nerth eich hunain? 4 Gawsoch chi’r holl brofiadau yna i ddim byd? – mae’n anodd gen i gredu hynny! 5 Wnaeth Duw roi ei Ysbryd i chi, a gwneud gwyrthiau yn eich plith chi, am eich bod chi wedi cadw holl fanion y Gyfraith Iddewig? Wrth gwrs ddim! Ond am eich bod wedi credu!    (Galatiaid 3:1-5)
Ar ôl amddiffyn ein hun ym mhenodau 1 a 2 mae Paul yn mynd ati o ddifri i sôn am ffydd yn Iesu Grist – ffydd oedd yn arwain at fywyd newydd a pherthynas iawn gyda Duw. Roedd yn pwysleisio nad oedd angen cadw at reolau a defodau Iddewig – y ‘Gyfraith’ – i fod yn iawn gyda Duw.

Nid gêm oedd Cristnogaeth i Paul – roedd yn fater o fywyd a marwolaeth. Newidiodd bywyd Paul yn gyfan gwbl ar ôl dod wyneb yn wyneb â Iesu Grist. Doedd ei hen fywyd yn werth dim iddo wedyn; roedd yn cyfri’r cwbl yn sbwriel o’i gymharu â’r bywyd newydd roedd Iesu wedi ei roi iddo. Roedd Duw wedi agor ei galon a’i lygaid iddo allu gweld realiti Iesu Grist, realiti pechod, realiti bywyd heb Dduw a realiti’r cariad a’r llawenydd oedd i’w gael o addoli yr unig wir Dduw.

Y rheswm pam mae o’n siarad mor gryf hefo’r Galatiaid ydy fod ots ganddo amdanyn nhw - roedd yn eu caru nhw fel brodyr a chwiorydd yn y ffydd. Yn aml iawn dyn ni’n fwyaf blin a siarp hefo’r bobl dyn ni’n eu caru fwyaf. Mae consyrn rhieni am eu plant eu hunan yn bennaf. Dydw i ddim yn rhoi ffrae i blant pobl eraill, a dweud wrthyn nhw beth i’w wneud a sut i’w wneud o! Dydw i ddim yn mynnu fod plant pobl eraill yn mynd i’r gwely ar ryw amser arbennig, na’n mynnu eu bod nhw’n ymarfer y piano, dysgu nofio neu’n bihafio’n well! Fy mhlant fy hun ydy fy nghonsyrn i – nhw sy’n clywed fy llais blin i a nhw sy’n gorfod derbyn fy awdurdod. Pam? Am fy mod i eisiau’r gorau iddyn nhw, nhw ydy fy nghyfrifoldeb i.   

Fel tad yn poeni am ei blant mae Paul yn poeni am y Cristnogion yn Galatia sy’n cael eu drysu gan athrawon celwyddog, sy’n ceisio adio pethau at yr efengyl go iawn. Mae Paul yn siarad yn blaen, 

Chi bobl Galatia, ydych chi wir mor dwp â hynny? 

Alla i ddim credu eich bod chi mor ddwl!
Does neb yn hoffi cael eu cywiro, ond weithiau maen rhaid derbyn ein bod ni’n anghywir a cheisio newid pethau. Roedd y Galatiaid wedi clywed y newyddion da am Iesu ac wedi ei dderbyn yn llawen, ond roedd rhyw ddynion wedi eu hudo a’u drysu a gwneud iddyn nhw amau y neges roedd Paul wedi ei rannu gyda nhw.

Dyma gwestiwn Paul i’r Galatiaid, ‘Ddaeth yr Ysbryd Glân i’ch bywyd chi trwy i chi gadw'r Gyfraith Iddewig yn ddeddfol neu trwy i chi gredu’r neges am y Meseia?’ Be wyt ti’n feddwl oedd yr ateb?

Yn adnod 5 mae Paul yn sôn am ddau beth oedd Duw wedi ei wneud – beth oedden nhw?



Yn ôl Effesiaid 1:13-14 be ydy’r sêl sy’n dangos fod pobl yn perthyn i Iesu?


Pam oedd Duw wedi rhoi profiadau mor arbennig i’r Galatiaid? Pa un o’r rhain ydy’r ateb cywir?:
i. Am iddyn nhw gadw’r Gyfraith
ii. Am eu bod yn weithgar yn y gymdeithas
iii. Am eu bod wedi credu yn Iesu

Beth ydy prif neges Paul yn yr adnodau yma?









[image: image1.png]GJenkins 

